
E se ogni isoa zà vista tanto amena

A paiva a-i Europei e bella tanto,

Che a quell'amenitæ tutta terrena

Davan de paradiso ö nomme e ô vanto;

Aïti a presentava tale scena,

E l'ëa per lô ne-ô vedia un tale incanto,

Che comme a primma votta, quando ô sô

Guanani ô ghe scroviva, ëan fêua de lô.

I Indien frattanto, che sarvæ da-ô guao

Ean stæti da Colombo ô giorno avanti

L'aveivan reiso venerando e cao

Ne l'opinion de tutti i abitanti.

Zà ô sô ô l'indoava e çimme de Cibao,

E a costa a l'ëa zà gremenia de tanti

Ommi, donne e ragassi nazionali,

Che no se poiva quæxi numerali.

O popolo in gran parte lungo a riva

Con gran maveggia e gran cuioxitæ

O stava a vedde a flotta chi vegniva

Con tutte e veie e co-e bandee spiegæ,

E sbalordio ô sentiva a lunga e viva

Salve de tii de scciêuppo e e cannonæ,

Non atterrio però, zà prevegnûo

Da-i nunzii de Guanani, a un tâ salûo.



14

Ma uña squaddra montâ sorve e canoe

De quæ a gran radda e e sponde ëan zà coverte,

A navegava incontro a-ô primmo Eroe

De antighe e de moderne descoverte:

Ean tutte queste precedûe da dôe

Lance distinte careghe d'offerte,

Che mandava a Colombo ô ciù potente

Cacico da megio isoa d'Occidente.

